
	[ Smelltu til að sjá stærri mynd }


Verum saman í sumar

SUMARIÐ er tíminn sem nær allir hlakka til, ekki síst unga skólafólkið sem nú fær kærkomið frí frá skólastarfinu.

SUMARIÐ er tíminn sem nær allir hlakka til, ekki síst unga skólafólkið sem nú fær kærkomið frí frá skólastarfinu. Björtu næturnar og sólskin á daginn, ferðalög og samverustundir með fjölskyldu og vinum eru í algleymingi og margt fleira skemmtilegt á döfinni. Að sumri loknu mæta flestir ánægðir og endurnærðir aftur í skólann. Örfáar undantekningar eru þar á. Einstaka ungmenni hefur ratað í ógöngur yfir sumarmánuðina, jafnvel leiðst út í vímuefnaneyslu og er þar með á góðri leið að eyðileggja sitt unga líf. 

Það er nefnilega svo að sumarið er bæði einna skemmtilegasti tími ársins en getur jafnframt verið sá hættulegasti. Það losnar dálítið um þann ramma sem unga fólkið hefur lifað og starfað innan og stundum er eins og foreldrum finnist þeir ekki þurfa að fylgjast jafnvel með börnunum sínum á björtum sumarnóttum eins og á dimmum vetrarkvöldum. 

Elskum börnin okkar

Líf hvers einasta ungmennis er ómetanlegt og allir foreldrar vilja að börnum þeirra farnist vel í lífinu. Foreldrar sem verja miklum tíma með börnum sínum og sýna þeim væntumþykju og virðingu eru yfirleitt í mjög góðum tengslum við börn sín sem gjarnan endurspeglast í gagnkvæmri væntumþykju og virðingu. Rannsóknir hafa einnig sýnt að börn og ungmenni sem verja miklum tíma með foreldrum sínum eru mun ólíklegri til að leiðast út í neyslu vímuefna en þau sem eru ekki í góðum tengslum við sína nánustu. 

SAMAN-hópurinn er samstarfshópur margra aðila sem starfa að forvörnum og eitt af verkefnum sumarsins er að minna foreldra á mikilvægi samverustundanna. Þetta er gert með því að veggspjöld eru hengd upp sem víðast um landið og með auglýsingum þar sem skilaboðin eru: ferðumst saman, horfum saman, verum saman og borðum saman (sjá vimuvarnir.is). Skilaboðin eru í raun einfaldlega þau að börn og foreldrar verji sem mestum tíma saman því allar samverustundir eru dýrmætar - líka að horfa saman á sjónvarpið. 

Leitum ekki langt yfir skammt 

Það þarf ekki að fara alla leið til Spánar, eða annarra sólarlanda, til að eiga góðar samverustundir. Enda er það oft svo að þegar krakkar eru spurðir: "hvað finnst þér gaman að gera á sumrin?" að svarið er: "að veiða með pabba, fara í útilegu með fjölskyldunni, í sumarbústað, í sund, í bíltúr út í ísbúð" eða eitthvað í þeim dúr. 

Í flestum sveitarfélögum landsins eru mjög góðar og aðgengilegar upplýsingar um allt mögulegt sem fjölskyldan getur gert saman í sínu nánasta umhverfi. SAMAN-hópurinn hvetur fjölskyldur til að kynna sér þetta og nýta hvert tækifæri sem gefst til "að fanga augnablikið" saman í sumar. 

Eftir Bryndísi Kristjánsdóttur og Ernu Sigfúsdóttur 

Höfundar eru fulltrúar Áfengis- og vímuvarnaráðs og ríkislögreglustjórans í SAMAN-hópnum. 

